Aveu de Thomas Belissent d’une parcelle de terre appelée
le Jardin Leveque a Parfouru-sur-Odon
venant de Guillaume Bertrand évéque de Bayeux en 1343

Thomas Belissent recoit en fief une parcelle de terre appelée le Jardin Leveque a Parfouru-sur-Odon
venant de Guillaume Bertrand évéque de Bayeux en 1343. Il I’obtient a la suite d’une mise aux encheres
apres avoir enchéri son offre. Il devra annuellement rendre hommage a I’évéque, payer de 8 livres et 3
sous tournois versés a la Saint-Michel et a Paques, un chapon et un pain a Noél. Durant 7 ans il pourra
payer le tiers de cette rente en orge au prix de 10 sous le sextier d’orge a la mesure d’Evrecy.

Traduction:

A tous ceulx qui ces lettres verront ou orront.

Auberi de Crepon garde du seel des obligations de la viconte de Baieux salut.

Comme reverend pere en Dieu monseigneur Guillaume par la grace de Dieu evesque de Baieux.

Pour certain et evident proufit de lui et de son eglise eust ordene a baillier en fieu affin de heritage
certains preiz et demaines avecques demy moulin appartenans a lui et a sa dicte eglise seans en son franc
fieu en la parroisse de Parfontru sur Odon.

Pour ce especialment que il navoit en dit lieu ou environ manoir ou resseantise par quoy icelles choses il
peust profitablement tenir en sa main.

Mesmement considerees les grans rentes ou redevances donc aucunes dicelles estoient chargies et avoient
este acoustumees a baillier alouage par termes de ans pour le temps passe.

Et pour ce eust fait savoir se aucun vouldroit prendre les choses dessus dictes en fieu a heritage ensemble
ou par parties et par enchiere.

Et a ce se fust comparu Thomas Belissent de la dicte parroisse voulant sicomme il disoit prendre une
piece de terre des dis demaines appellee le Jardin Levesque sicomme elle sestent en long et en lay.
Jouxte le quemin Guillaume Vautier et Robin le Saunier dune part.

Et le masuage qui fut Jehan Ledars et Pierre Hourdin a cause de sa femme dautre avecques le bois dessus
croissans et les exfruis et revenues dudit Jardin.

Et pour ce eust offert a paier audit evesque et a ses successeurs evesques de Baieux soixante souls de
rente annuel afin de heritage la moittie a la feste saint Michiel en septembre.

Et lautre moittie a Pasques.

Et sur icelle offre eust fait faire bans et preconizations pour savoir se aucun y vouldroit plus donner.
Laquelle chose fut tant demence par enchieres que derraniement ledit Thomas mesme lenchieri et prinst la
dicte piece de terre affin de heritage comme dessus est dit en paiant audit evesque et a ses successeurs
chascun an huit livres trois souls tournois ung capon et ung pain avecques un hommage.

Cest assavoir les deniers as dis termes de la saint Michiel et de Pasques.

Et le capon et le pain au terme de Noél.

Sicomme ces choses apperessent et sont contenues en une lettre sur ce faicte seellee du seel dudit evesque
et du seel de chapitre de Baieux que ledit Thomas a par devers soy.

Savoir faisons que lan de grace mil CCC quarante et trois le lundi apres la feste saint Martin deste par
devant nous vint et fut present en sa personne ledit Thomas Belissent qui recongnut et confessa soy avoir
prins en fieu affin et a heritage dudit evesque la dicte piece de terre audit Thomas et a ses hoirs en la
fourme et en la mainere que dessus est dit et devise.

A tenir a avoir et a pourseer afin et a heritage la dicte piece de terre audit Thomas et a ses hoirs dudit
evesque et de ses successeurs par rendant en chascun an as dis termes les huit livres trois souls tournois le
capon et le pain dessus dis de rente annuel audit evesque et a ses successeurs francs et quittes en lour
main demourans.

La court et lusage et toute justice et seigneurie demourante audit evesque et a ses successeurs eissy et en
telle maniere que ledit Thomas et ses hoirs sont et seront tenus a assoir et baillier audit evesque et a ses
successeurs de dens le terme de sept ans prouchain avenir en son fieu de Parfontru le tiers de la rente
dessus dicte en deniers bien et souffisaument assis ou en orge le sextier a la mesure devrecie pour dix
souls en deschargant de tant et amenisant le nombre de la dicte rente.

Par telle condition que le dit Thomas ne ses hoirs ne pourront ledit fieuffement delaisser que le dit tiers
ainssy assis en deniers ou en orge ne demeure par devers ledit evesque et ses successeurs avecques le
dicte piece de terre affin de heritage par maniere et lieu de contreplege.

Et avecques ce se le dit Thomas ou ses hoirs vouloient baillier audit evesque ou a ses successeurs deniers
ou orge au prix dessus dit souffisaument assis en son dit fieu de Parfontru en amenisant le dicte rente.

Ils sont et seront tenus a prendre jucques a cinquante souls de rente et non plus se il ne plaisoit audit
evesque.



Et pour toutes les choses dessus dictes tenir fornir enterigner et acomplir en la maniere dessus dicte sans
deffaulte et sans venir encontre audit evesque et a ses successeurs ou au porteur de ces lettres sans autre
povoir avoir ne monstrer.

Ledit Thomas obliga par devant nous soy et ses hoirs et ceuls qui cause airont de lui et tous ses biens
meubles et heritages presens et advenir que il en mist en la main du duc a prendre a vendre et a despendre
doffice de justice au mieux apparessant sans errement de plet tant pour les coux et les dommages qui sur
ce seroient fais ou soustenus que pour le principal renoncant expressement ledit Thomas pour lui et pour
ses hoirs a toutes exceptions a toutes deceptes a toutes raisosns de fait de droit et de coustume a tous
privileges et a toutes graces donnees et a donner et a toutes autres choses par quoy ils pourroient venir
encontre.

En tesmoing de ce ces lettres sont seellees dudit seel a la requeste du dit Thomas sauf autre droit.

Ce fut fait lan de grace et le jour dessus dis.

Livre Noir de I’evéché de Bayeux
Tome 1 article 134

